
Lëtzebuerg, den 20. Januar 2026 

D' Justizministesch 

(s.) Elisabeth Margue 

Gemeinsam Äntwert vun der Madamm Justizminister, Elisabeth MARGUE an der Madamm 
Minister fir Digitaliséierung, Stéphanie OBERTIN, op d'parlamentaresch Fro n° 3282 vum 2. 
Dezember 2025 vum honorabelen Deputéierte Sven CLEMENT betreffend d’Compatibilitéit 
tëscht Luxchat an dem europäesche Mandat “Chatkontroll”. 

1. Kann d'Regierung bestätegen, dass de Lëtzebuerger "Jo"-Vote zur Chatkontroll och implizéiert,
dass national Servicer wéi Luxchat an Zukunft ënnert d'Flicht fale kéinten, eng "fräiwëlleg" oder
obligatoresch Uploadmoderatioun (Scanning) anzeféieren?

2. Wéi ass d'Aféierung vun enger Scann-Software (Client-Side Scanning) technesch mat der
Garantie vu Luxchat vereenbar, dass "absolut keen aneren" d'Messagë liese kann, a misst dës
Garantie an den "Conditions d'utilisation" net widderruff ginn?

3. Well Luxchat a Luxchat4Gov (fir Staatsbeamten) interoperabel sinn an um selwechte
Sécherheetsniveau funktionéieren, wäert d'Regierung och d'Kommunikatioune vun de
Staatsbeamten an der Regierung selwer scanne loossen, oder gëtt hei eng Ausnam gemaach, déi
fir den normale Bierger net gëllt?

4. D'Gestioun vu Luxchat ass op verschidde privat Prestatairen (LU-CIX, Mixvoip, etc.) verdeelt;
wäerten dës Lëtzebuerger Betriber gezwonge ginn, Iwwerwaachungssoftware an hir
Infrastrukturen ze integréieren, a wéi eng Käschten entstinn doduerch fir de Staat, deen de
Service aktuell gratis ubitt?

5. Gesäit d'Regierung duerch dës Positioun net d'Glafwierdegkeet an d'Akzeptanz vu Luxchat als
"souverän" a "vertrauenswierdeg" Léisung a Gefor, wann d'Grondversprieche vun der
Vertraulechkeet duerch d'EU-Regulatioun ausgehielegt gëtt ?

Déi Moossnamen op europäeschem Plang, déi hei ugeschwat ginn, si Moossnamen, déi 
d’Fournisseuren an der aktueller europäescher Propose op fräiwëlleger Basis kënnen ënnerhuelen. 
Et handelt sech dobäi ëm Moossnamen, déi net nei sinn an deemno an dësem Kontext keen neit 
Element fir national Servicer, ewéi Luxchat a Luxchat4Gov, duerstellen. Si baséieren op dem 
existéierenden EU-Reglement Nr. 2021/1232 vum 14. Juli 2021, dat dës Moossnamen aktuell och 
schonn virgesäit an temporär reegelt. 

Wéi schonn a viregten Äntwerten op parlamentaresch Ufroen kloergestallt gouf, ënnerstëtzt 
d’Lëtzebuerger Regierung d’Efforten um europäesche Plang – souwuel fir e gemeinsame Kampf an 
der Europäescher Unioun géint Pedokriminalitéit, wéi och fir e bessere Jugendschutz am Internet. 
D’Regierung setzt sech dobäi fir eng Politik an, déi souwuel de Schutz vun de Kanner viru sexueller 
Ausbeutung, wéi d’Recht vun de Bierger op Privatsphär a sécher Kommunikatioune consideréiert. 
National verstäerkt d’Regierung de Kampf géint sexuelle Mëssbrauch a sexuell Ausbeutung vu 
Mannerjäregen e.a. doduerch, datt se der Police an der Justiz déi néideg Moyene fir eng effikass a 
geziilte Strofverfollgung gëtt.  

